
NEZek Europako bi ekimen bultzatu ditu, enplegatuen hizkuntza-gaitasunak sustatzeko

Modu horretan, langileon enplegagarritasuna hobetu eta enpresen lehiakortasuna eta nazioartera zabaltzea indartu nahi dira

Ostirala, 2009ko irailaren 25a.  Nafarroako Gobernuak, Nafarroako Enplegu Zerbitzuaren bidez, Europako bi ekimen bultzatzen ditu, Red LILAMA eta Prof-ELP. Horien bidez, langileen hizkuntza-gaitasunak sustatu nahi dira, horien enplegagarritasuna hobetzeko eta enpresen lehiakortasuna eta nazioartera zabaltzea indartzeko. 

Red LILAMA izenekoa eginera onak eta gomendioak trukatu eta barreiatzeko plataforma moduan sortu zen, hizkuntza-politikak diseinatzen eta ezartzen laguntzeko, lan-merkatuaren beharrizanak asetze aldera. Modu horretan, Europako ekonomien mugikortasuna eta lehiakortasuna sustatu nahi dira. 

Irailaren 28an (irailaren 26an, larunbata, Hizkuntzen Europako Eguna ospatu eta bi egunera) proiektua Erresuma Batuan abian jarriko da. Ekitaldi horretan, atzerriko hizkuntzan trebatzeko zerbitzuen eta enplegagarritasunera bideratutako hizkuntza-politiken parte-hartzean eta garapenean murgilduta dauden 70 eragilek baino gehiagok parte hartuko dute. 

Ekitaldi horretara Nafarrako Enplegu Zerbitzuko ordezkariak joango dira, Sarearen sustatzaileak diren aldetik, baita Regional Language Network-East bazkide britainiarraren kideak ere. Era berean, NEZeko ordezkaritzak sektorean aipagarriak diren zenbait ekimen britainiar bisitatuko ditu. 

www.lilama.org web orrian proiektuari buruzko informazioa eskuratu daiteke. 

Bestalde, Prof-ELP ekimenaren bidez, Hizkuntzen Europako lehenengo Portafolioa garatuko da lan esparruan. Horren bidez, Europar Batasuneko langileen enplegagarritasuna hobetzen lagundu nahi da, horien hizkuntza-gaitasunak xede profesionalekin garatuz. 

Europako Kontseiluak 2001ean sortu zuen erreminta hau dokumentu pertsonal moduan. Horretan, hizkuntza bat ikasten ari den erabiltzaileak edo ikasleak ikaskuntza-esperientziak idatziz jaso, horiei buruz gogoeta egin eta helburuak ezarri eta autoebaluazioa egin dezake Hizkuntzen Europako Erreferentzia Esparruaren parametroak erabiliz. Portafolio Profesionala erreminta hori hizkuntza-gaikuntzarako prozesuetan xede profesionalekin parte hartzen duten eragileen beharrizanetara egokitzea da, langileen, enpresa kontratugileen eta hizkuntza-gaikuntzarako langileen beharrizanei erreparatuz. 

Xede horrekin, Europako beste bazkide batzuekin batera garatutako proiektuak hizkuntzen irakaskuntzan eta ikaskuntzan aritzen diren eragile guztiak barruan hartzen ditu, eta autoikaskuntzarako eta trebetasunak garatzeko erreminta erkide eta estandarizatua ematen du. Portafolio digitala 2010eko bigarren seihilekoan egongo da prest.

Bi proiektuak Lingua Empresa programaren barruan garatu dira, eta Nafarroako Enplegu Zerbitzuak sustatzen ditu, Frantzia, Grezia, Italia, Polonia, Suedia eta Erresuma Batuko bazkideekin batera. Europar Batasuneko Etengabeko Ikaskuntza Programaren bidez finantzatzen dira. 

Irailaren 26an Hizkuntzen Europako Eguna ospatuko da. Ekimena Europako Kontseiluak eta Europar Batasunak elkarrekin sustatzen dute urtero, kontinente zaharreko kultura- eta hizkuntza-ondare aberatsa gogoan hartzeko. Kulturen arteko elkarrizketa sustatzeko giltzarria izateaz gain, atzerriko hizkuntzak ikastea funtsezkoa da Europan pertsonen eta ezagutzen mugikortasuna sustatzeko, enpresen lehiakortasunari eta nazioartean zabaltzeari mesede eginez. 

